
Жалпы, Н.М. Изразцовтың ісі 1890 жылы дәлелсіз аяқталып, ол полковник шенімен Ярославль 
қаласына кетіп қалады.  

Николай Изразцовтың жазабаларының пайда болуына әсер еткен Түркістан әкімшілігінің Жетісу 
облысын мекендеген көшпелі халықтар жайлы, әсіресе қазақтар мен қыздар туралы ақпараттарды 
жинастыруға бағытталған тапсырма болып табылады. Алайда, Түркістан генерал-губернаторы К.П. 
Кауфманның 1882 жылы кенеттен қайтыс болуына байланысты Николай Михайловичтің жинаған 
деректері көпшілік қауып арасында жарыққа шықпай қалады.  

Н.М. Изразцов 1879-1881 жж. Жетісу қазақтары жайлы жазылған этнографиялық еңбектері екі 
нұсқада ұсынылып, біріншісі, көшпелілердің қарапайым құқықтарын зерттейтін Комиссия төрағасы 
Бродовскийге ұсынылады. Жазбаның екінші нұсқасы, қысқаша түрінде, 1886 жылы «Орыс 
географиялық қоғамының» Батыс-Сібір бөлімінде жариялау үшін жіберіледі. Алайда, оның деректері 
тек 10 жылдан кейін 1897 жылы ғана «Этнографическое обозрение» журналының №3, №4 сандарында 
жарық көреді. Қазіргі таңда Н.М. Изразцовтың жазбалары Қазақстан Республикасының Орталық 
мемелекеттік мұрағатының «Дала генерал-губернаторлығының канцелариясына» арналған қорда 
сақтаулы тұр. Одан басқа 2005 жылы 10 томдық «Дренвний мир права казахов»[4, 389–405 бб.] және 
2011 жылы «История Казахстана в документах и материалах» [5, С. 161-266] деген кітаптарда қайта 
өңделіп басылып шыққан. 

Қортындылай келе, полковник Н.М. Изразцов мырза XIX ғасырдағы Жетісу қазақтарының 
тұрмысы мен отбасылық салт-дәстүрлері мен рулық қарым-қатынастары жайлы көптеген құнды 
деректер қалдырып кеткен. Алайда, орыс зерттеушісі қазақ салт-дәстүрі жайлы көп ақпарат 
қалдырғанымен олардың барлығына дерлік түсінішпеушілік көзқарас білдірген. Оның деректерінде 
біздің аңғаратынымыз сол кезеңнің қазақтарының тұрмысы жайлы тек сырттан бақылап 
жазғанғандығын көре аламыз. Себебі ол Жетісудің жергілікті халқының салт-дәстүрлеріне терең үңіліп 
қарамаған. 

Николай Михайловичті XIX ғасырдағы орыс зерттеушілері арасында аталмыш өңірдің жергілікті 
халқына қатысты этнографиялық деректерді қалдырған жалғыз зерттеуші деп атасақ та болады. 

АЯН ҚОРЫМЫНАН ТАБЫЛҒАН ҚИМАҚ ЖАУЫНГЕРІ 
 

Сагындыкова С.Т. 
«Археология және этнология» мамандығының 2 курс магистранты, әл-Фараби ат.ҚазҰУ 

Ғылыми жетекшісі: доцент Омаров Ғ.Қ. 
 
Еліміздің ежелгі тарихында Алтай-Тарбағатай өңірі маңызды орын алады. Бұл аймақта көне 

заманнан бері бірнеше археологиялық мәдениеттер қалыптасып дамығандығын археологиялық, 
этнографиялық мәліметтер толықтай растап отыр.  

Аян қорымы Оңтүстік-Батыс Алтай тау сілемдерінің күңгейінде қыратты жазықта орналасқан. 
Қорым 50 аса әр түрлі уақыт аралықтарын қамтитын, жоспарлы түрде салынған ғұрыптық және жерлеу 
ескерткіштерінен тұрады [1, 303 б.]. Ескерткіштер жүйелі түрде солтүстік-оңтүстік бағытта үш-төрт 
қатарлы тізбек болып жатыр. Бірақ, кейбір жүйесіз құрылыстар да кездеседі. Зерттеу жұмыстарының 
нәтижесінде қимақ, қола, ерте темір дәуірлеріне жататын ескерткіштер анықталды. 

Бұл өңірде 2005 жылы Шығыс Қазақстан облыстық тарихи-өлкетану мұражайының 
қызметкерлері барлау жұмыстарын жасап, ескерткішті мемлекеттік есепке алды. 2015 жылы Оңтүстік-
Батыс Алтай археологиялық экспедициясы т.ғ.к., доцент Омаров Ғ.Қ. жетекшілігімен барлау және 

топографиялық жұмыстар жасады [1, 303 б.]. Ал негізгі зерттеулер 2016 жылы аталған экспедицияның 
мүшелерімен жүргізілді.  

Қимақ жауынгері Күршім ауданында орналасқан Аян қорымынан табылды. Бұл өңірден қимақ 
жерлеу орны бірінші рет табылып жатқан жоқ, 2014 жылы Түйетас қорымынан қимақ уақытына 
жататын ескерткіш ашылды [2, 188 б.]. Табылымдардың ішінен ерекше көзге түскен ат әбзелдері 
«Крымский остров» зертханасында қалпына келтірілген болатын. 

 Аян қорымының № 1 қорғаны тау жотасының етегінде, қорғандар тізбегінен оқшау, қорымның 
батыс бөлігінде жатыр. Қорғанның жер үсті құрылысын шым басып кеткен. Ескерткіштің құрылысы 
басқа да осы уақыт аралығына жататын қорғандармен ұқсас келеді. Қорғанның жер үсті құрылысының 
тас үйіндісінің астынан қабір шұңқыры аршылды. Қабірдің ішінен нашар сақталған адам қаңқасымен 
қатар жылқының немесе дала жануарының құйымшағы мен қабырға сүйектері жатты. Зевакино 
қорымындағы жауынгердің жерлеу орынында да жылқы сүйектері табылған болатын [3, 28 б.]. Мұндай 
рәсім қимақ кезеңінің жерлеу орындарында жиі кездесетін құбылыс.  

Мәйіттің оң қолының қасында қынап пен темір жебе ұшының астыңғы жағында теріге 
жабыстырылып, беттеріне алтын жалатылып, жапырақ, жүрек тәріздес оюлармен өрнектелген ат 
әбзелдері Зевакино қорымының және Павлодар маңындағы қорғаннан табылған табылымдармен ұқсас 
келеді [3, 28; 4, 135-142 бб.]. Ат әбзелдерінің қоса жерленуі және олардың әсемделуі қимақтар 
өміріндегі жылқы рөлінің өте жоғары болғандығын көрсетеді.  

Адам қаңқасының оң жағында ат әбзелдерімен қоса жебе ұштарының, сол жағынан 1 метрден 
асатын түзу семсер мен тері қынаптың ішіне салынған темір пышақтың табылуы, барлығы әсемделген 
белдікке бекітулі түрде жерленуі мәйіттің жауынгер болғандығын айғақтайды. Осы ескерткішке ұқсас 
семсер мен жебе ұштары Шығыс Қазақстан өңірі мен Павлодар облысы аймақтарынан зерттелініп [3, 
28; 200 бб.], қамтыған уақыт аралықтары анықталды. 

Аян қорымынан табылған мәйіт қимақ жауынгері болғандығын бірнеше факторлар айғақтап 
отыр. Бұл ескерткіштің жерлеу құрылысы да, өлікті жерлеу рәсімі де, табылған ат әбзелдері, пышақ, 
жебе ұштары, семсер де өз аналогияларын басқа ескерткіштерден тапты. Мәйітпен қоса, аяқ жағына 
мал сүйектерін қоса жерлеу де көп кездесетін жерлеу рәсімі. Сонымен қоса, қорғанда табылған 
заттардың барлығы қимақтарға тән ою-өрнектермен безендірілген.  Аталмыш уақытқа жататын мұндай 
заттарды безендіру тәсілдерін Ертіс бойынан табылған басқа да ескерткіштерден байқауға болады. 

Қазіргі уақытта Аян қорымынан табылған адам қаңқасы мен жерлеу камерасындағы 
табылымдарына Қырым Алтынбековтың «Крымский остров» зертханасында қалпына келтіру 
жұмыстары жүргізіліп жатыр. 

